
MINUTI

Il-Minuti tal-Laqgħa Nru 26 li saret fl-14 ta’ April 2021 ġew konfermati. 

DISKUSSJONI DWAR IL-FTEHIM TA’ KUMMERĊ U KOOPERAZZJONI BEJN L-UNJONI EWROPEA U R-RENJU UNIT

IĊ-CHAIRPERSON (Onor. Emmanuel Mallia): Onor. Membri, qabel ma nibdew din id-diskussjoni s-Sur Borg se jressqilna preżentazzjoni.  

IS-SUR LEANDRO BORG (Head (Policy Coordinator IMC/EP/external) EU Coordination Department, fil-Ministeru għall-Affarijiet Barranin u Ewropej): Sur President, se nagħmel preżentazzjoni qasira fuq dan l-agreement u mbagħad ikun hemm il-mistoqsijiet min-naħa tagħkom li d-diskussjoni nistgħu nibnuha fuqhom. Jekk inħarsu minn fejn tlaqna u ċjoè mill-2016, żgur li kulħadd jaf l-ewwel biċċa għax diġà kellna opportunità li nagħmlu preżentazzjoni aktar qabel f’dan il-Kumitat. Tlaqna dan il-vjaġġ għat-Trade and Cooperation Agreement fl-1 ta’ Frar tal-2020. Fl-1 ta’ Frar tal-2020 ir-Renju Unit ħareġ formalment mill-Unjoni Ewropea, u fit-2 ta’ Marzu ġew addottati n-Negotiating Directives u nbdew in-negozjati formali għal relazzjoni futura. 

Aktar fil-viċin, fl-24 ta’ Diċembru 2020, wara ħafna taqtigħ il-qalb, kien hemm dan il-ftehim li konna ilna nistennew, u liema ftehim issarraf fi tliet agreements. U l-agreement prinċipali kien dan li qed nitkellmu fuqu llum u ċjoè it-Trade and Cooperation Agreement. Fid-29 ta’ Diċembru kien hemm l-approvazzjoni min-naħa tal-Kunsill sabiex jiġi ffirmat dan l-agreement u fit-30 ta’ Diċembru, filwaqt li ġie rratifikat mill-Parlament tar-Renju Unit, ġie ffirmat ukoll bejn il-Kunsill, il-Kummissjoni u l-Prim Ministru tar-Renju Unit. It-transition period li konna għaddejjin bih permezz tal-proviżjoni li kien hemm fil-Withdrawal Agreement ġie fi tmiemu fil-31 ta’ Diċembru u mill-1 ta’ Jannar li għadda beda japplika b’mod proviżorju dan l-agreement. Ilbieraħ il-Parlament Ewropew ivvota fuq ir-ratifika u ġab fi tmiemu dan il-proċess biex issa jkun jista’ jiġi konkluż dan l-agreement u jibda japplika mill-1 ta’ Mejju li ġej. 

Issa nagħtu ħarsa lejn il-partijiet prinċipali ta’ dan l-agreement u nibdew mill-aktar parti importanti tiegħu li kienet l-issue tal-kummerċ. Għandek żewġ partijiet f’dak li għandu x’jaqsam mat-trading goods. Dan huwa ftehim li jmur lil hinn minn kull ftehim ieħor li għandha l-Unjoni Ewropea ma’ pajjiżi terzi oħra. Jekk wieħed iħares lejn l-agreements li għandna mal-Kanada u mal-Ġappun isib li dan huwa ftehim li huwa ħafna aktar sofistikat u avvanzat minħabba li bdejna direttament b’sistema ta’ zero tariffs and zero quotas. Normalment, ma’ pajjiżi oħra nibdew b’sistema fejn jibdew jonqsu ftit ftit ir-rati. Ovvjament dan huwa pass importanti ħafna għaż-żewġ naħat. Għandek l-ekonomiji taż-żewġ partijiet u għandek sistema ta’ kummerċ intertwined minħabba r-relazzjoni li kellna matul is-snin, u allura kien importanti li jkollna dan il-ftehim. 

Dak li qed ngħidu hawnhekk huwa li, minkejja li m’għandniex il-frictionless trade li konna mdorrijin bih, fejn prodott jibqa’ dieħel u ħiereġ bla problemi ta’ xejn, għax issa se jkun hemm iċ-checks u d-Dwana, xorta waħda se jkun hemm dawn il-benefiċċji għax in-negozji mhumiex se jkunu burdened bid-dazji. Se jkunu burdened imma bl-administrative processes li jridu jgħaddu minnhom biex idaħħlu jew joħorġu l-prodott mill-Unjoni Ewropea. 

Fost l-oħrajn hemm ir-regoli tal-oriġini, li hija ftit ta’ uġigħ ta’ ras għan-negozji biex jipprovaw li l-prodott li jkunu qed iġibu huwa mmanifatturat fir-Renju Unit. Għandek ukoll issues fejn prodotti li jkunu mmanifatturati fl-Unjoni Ewropea u jkunu qed jiġu importati mir-Renju Unit, xorta waħda jrid jiġi approvat li dawn il-prodotti qegħdin jiġu mmanifatturati fl-Unjoni Ewropea. 

Tajjeb insemmi wkoll li r-regoli tal-oriġini ma jippermettulniex li nimportaw prodott, ikun meta jkun, għax huwa mmanifatturat fl-Unjoni Ewropea. Ġiet maħduma sistema li wara tliet snin dan il-prodott jitlef il-preferential treatment tiegħu, jiġifieri xorta trid titħallas id-dwana fuqu daqs li kieku ġej minn pajjiż terz ieħor. Imbagħad għandek it-trade f’dawk li huma servizzi u investimenti, fejn hawnhekk qed ngħidu li, kieku ma kellniex ftehim, konna nkunu qed naqgħu lura għas-sistema tal-WTO. Is-suppliers u l-investituri se jkunu f’sistema inqas vantaġġuża minn dik li kienu qabel meta r-Renju Unit kien għadu jifforma parti mill-Unjoni Ewropea. Però se jkun hemm faċilitazzjoni ta’ short term business trips u temporary secondments ta’ highly skilled employees, apparti affarijiet oħra bħal pereżempju, faċilitazzjoni li noffru lil pajjiż terz ieħor irridu noffruha wkoll lir-Renju Unit. 

Hemm bosta faċilitazzjoni li kieku ma kellniex dan il-ftehim ma kienx se jkollna mar-Renju Unit. Li hu żgur hu li service suppliers mhux se jibqgħu jibbenefikaw mill-country of origin approach, dak li nsejħulu passport concept għax dak ovvjament spiċċa peress li m’għadx għandhom aċċess awtomatiku għas-single market u m’għadx hemm automatical recognition tal-professional qualifications. Mela jekk Malti llum irid imur jaħdem fir-Renju Unit, ir-Renju Unit jista’ jissettja r-regoli li jrid hu biex dik il-persuna tkun tista’ taħdem fir-Renju Unit. Ċerti setturi huma esklużi speċifikament mill-agreement. Pereżempju, servizzi pubbliċi, servizzi ta’ interess ġenerali, servizzi ta’ trasport u audio visual services li huma fost is-setturi li ġew esklużi direttament mill-ftehim. 

Il-qasam tas-servizzi finanzjarji huwa qasam li attira ħafna diskussjoni fuqu f’dawn l-aħħar xhur minħabba li fl-agreement ma kien hemm xejn daqshekk sostanzjali fih għajr li l-partijiet qablu li sal-aħħar ta’ Marzu kienu se jkunu qed jiftiehmu fuq memorandum of understanding. Imma l-agreement ma tax dettalji fuq x’għandu jkun hemm f’dan il-memorandum of understanding. Li hu żgur hu li l-passporting  spiċċa; jiġifieri kumpanija Maltija ma tistax tibqa’ toffri s-servizzi fir-Renju Unit b’mod awtomatiku, jew aktar bil-kontra, din il-kumpanija fir-Renju Unit m’għadhiex tista’ toffri s-servizzi b’mod awtomatiku f’Malta minħabba li m’hemmx equivalence framework. F’dan il-każ hemm l-opportunità li jkun hemm deċiżjonijiet unilaterali min-naħa tal-Unjoni Ewropea biex tagħti d-dritta lill-kumpaniji tar-Renju Unit ħalli jibqgħu joffru s-servizzi tagħhom fl-Unjoni Ewropea. U minn dan il-lat, f’dawn l-aħħar erba’ xhur, l-iżviluppi li kellna kienu li fl-aħħar ta’ Marzu kien hemm qbil fuq il-MOU għal koperazzjoni regolatorja f’dan il-qasam. 

Id-diskussjonijiet tekniċi ġew konklużi. Issa li fadal huma formalitajiet biex jiġi ffirmat dan il-ftehim, li huwa mistenni li jiġi ffirmat fil-ġimgħat li ġejjin. L-issues ta’ interess li baqgħu jiġu diskussi sal-aħħar sekonda, u għadhom qed jiġu diskussi, huma b’mod intern fl-Unjoni Ewropea dwar kif se jkunu qed jiġu involuti l-istati membri f’dak li għandu x’jaqsam mal-formazzjoni tal-joint committee li ġie kkreat biex ikun hemm diskussjonijiet ħalli jiġu diskussi problemi li jkunu qed jiġu ffaċċjati miż-żewġ naħat. Tajjeb ngħidu li parti prinċipali minn dan l-MOU hija li qed joħloq dan il-framework biex ikun hemm koperazzjoni, però m’hemm xejn binding fih li jorbot liż-żewġ naħat, biex għadha pitgħada bilfors iridu jaddottaw xi equivalence decision. Fl-aħħar mill-aħħar tibqa’ deċiżjoni taż-żewġ partijiet individwali jekk iridux jaddottaw dawn id-deċiżjonijiet. 

Punt ieħor li xtaqt insemmi għandu x’jaqsam mas-servizzi jew aħjar mad-digital trade. F’dan il-qasam hemm ukoll diversi proviżjonijiet fl-agreement li jiffaċilitaw id-digital trade. Hemm ukoll linked magħha l-issue tad-data protection li, sa ftit tal-jiem ilu, fl-14 ta’ April, ġew addottati żewġ opinjonijiet mill-European Data Protection Board. Dawn l-opinjonijiet qegħdin jikkonfermaw l-opinjoni li ħarġet il-Kummissjoni u li l-framework li għandhom ir-Renju Unit jaqbel ma’ tagħna. Dawn sa erba’ xhur ilu kienu għadhom membri tal-Unjoni Ewropea, jiġifieri ma nbidel xejn. Issa, li baqa’ hija d-deċiżjoni formali biex ikun hemm l-equivalence decision mil-lat ta’ data protection. 

Fit-Trade and Cooperation Agreement hemm provision li sservi bħala bridge għal din il-gap li kien se jkollna mill-1 ta’Jannar. Jiġifieri kien hemm forma ta’ transition period, bid-deadline jkun sal-1 ta’ Mejju, u li awtomatikament jiġi mġedded sal-1 ta’ Lulju jekk ma jkunx għad hemm qbil formali. Jidher li minn dak il-lat se jkun hemm qbil u allura mhux se jkun hemm disruption tal-flow tad-data. 

Rigward il-level playingfield jekk tiftakru, fl-aħħar laqgħa li kellna flimkien hawnhekk, kont għedtilkom li din kienet waħda mit-tliet issues prinċipali li fuqha konna qegħdin neħlu u li ma stajniex nilħqu ftehim fuqha. Għalkemm xorta ma kenitx l-aktar issue li żammitna għax l-aktar issue li żammitna kienet il-kwestjoni tal-fisheries. Però, f’dan is-settur, iż-żewġ partijiet qablu fuq għadd ta’ provisions orizzontali li se jagħtu serħan il-moħħ liż-żewġ partijiet. U allura, jekk iridu, għandhom ukoll unilateral measures li jistgħu jieħdu biex jekk ikun hemm xi disruptions fil-kompetizzjoni, ikunu jistgħu l-ewwel jitkellmuha fil-joint committee, u jekk jaraw li mhu se jsolvu xejn, ikun hemm sospensjoni ta’ ċerti partijiet importanti mill-agreement. 
Għandek mekkaniżmi li huma speċifiċi f’partijiet tal-agreement, bħal pereżempju, fuq l-economic area, fuq is-social security coordination, fuq l-enerġija li huwa settur importanti ħafna anke għar-Renju Unit, fuq it-trasport u fuq l-issues tal-fisheries li kienet biċċa xogħol kbira. Dan għaliex apparti milli kienet biċċa xogħol kbira biex nilħqu ftehim fuq il-kunċetti ġenerali ta’ kif se nkunu qed niftehemu issa u kif se nkunu qed niftehemu fil-futur fuq il-kwoti li se jkunu qed jintużaw, kellna wkoll l-issue tad-dispute settlement. 

Dawn huma parti mill-issues il-kbar li għamilna sal-aħħar inkarkru fuqhom. Imma fl-aħħar mill-aħħar ħarġu dawn il-provisions u se nsemmi ftit minnhom. Pereżempju, għandek ir-remedial measures unilaterali li jistgħu jittieħdu, ir-rebalancing measures li parti tista’ tieħu sabiex jekk fl-opinjoni tagħha jkun hemm distortion fil-kompetizzjoni tkun tista’ terġa’ toħloq bilanċ. Apparti minn hekk kull parti tista’ titlob li jsir review tal-kummerċ u tal-partijiet li għandhom x’jaqsmu mal-ekonomija u l-kummerċ inġenerali fil-ftehim. Mela jekk wieħed miż-żewġ partijiet jitlob li jkun hemm revision tagħhom, jista’ jkun hemm revision biex terġa’ tiġi settled il-kompetizzjoni. 

Is-settur tat-trasport huwa settur ieħor importanti ħafna għal Malta. U nibdew bit-trasport bl-ajru. Dak li ġie maqbul fl-agreement huwa li għandek unlimited carriage tal-passiġġieri u tal-cargo bejn iż-żewġ partijiet, dak li ngħidulu point to point travel. Hawnhekk qed ngħidu għat-third and fourth freedoms, fejn dawn għandhom unlimited carriage. Imbagħad għandek il-fifth freedom, fejn għandek travel bejn tliet points, bħal pereżempju, Pariġi, Londra u New York. F’dak il-każ, il-fifth freedom huwa possibbli biss għall-cargo jekk ikun hemm bilateral agreement bejn l-istat membru konċernat u r-Renju Unit. 

Hawnhekk tajjeb ngħidu li matul dawn l-aħħar erba’ xhur kien hawn ħafna stati membri, inkluż Malta, li kienu qegħdin jiddiskutu mar-Renju Unit għax din hija xi ħaġa importanti ħafna, speċjalment għalina bħala gżira, li jkollna dan it-tip ta’ vjaġġar u li l-ġarr tal-cargo jkun jista’ jsir b’dan il-mod. Hawnhekk li qed ngħidu li nbidel huwa li l-kumpaniji tal-ajru tar-Renju Unit m’għadhomx jipparteċipaw b’mod sħiħ fis-suq ħieles tal-avjazzjoni tal-Unjoni Ewropea. Għaldaqstant ma jistgħux jibqgħu joperaw bil-liċenzji tagħhom tar-Renju Unit imma jrid ikollhom liċenzji maħruġa mill-istati membri u, kif qed ngħidu, m’għadx hemm il-possibilità li jsir l-ivjaġġar unlimited kif kien isir qabel għax issa hemm dawn ir-restrizzjonijiet, speċjalment fuq il-fifth freedom. 

Rigward l-ivjaġġar fuq l-art dan jolqot ħafna lill-hauliers, u dawn se jibqgħu jġorru l-merkanzija minn point wieħed fir-Renju Unit għal point ieħor fl-Unjoni Ewropea. Ovvjament, ladarba daħlu fit-territorju tal-Unjoni Ewropea jridu jsegwu l-istandards u r-regoli tal-Unjoni Ewropea. Jiġifieri anke safety and working conditions għall-hauliers iridu jiġu rispettati dawk ir-regolamenti li għandha l-Unjoni Ewropea. Li kieku ma jkunx hemm il-hauliers tal-Unjoni Ewropea jkunu fi żvantaġġ meta kkomparati ma’ dawk tar-Renju Unit. 

Il-ftehim ta possibilità ta’ two extra points fil-parti tal-istat l-ieħor. Jiġifieri jekk haulier mir-Renju Unit dieħel fl-Unjoni Ewropea, apparti point waħda jista’ jkollu sa tliet points. Ovvjament, qed isir hekk minħabba li meta ssir il-merkanzija, ħafna drabi ma tkunx intenzjonata li tasal f’punt wieħed biss, imma ħafna drabi, speċjalment meta tidħol fil-mainland, ikollok points differenti li l-merkanzija normalment tkun intenzjonata għaliha. Hawnhekk, għal darb’oħra, qed ngħidu li m’għadhomx jipparteċipaw fis-suq ħieles tat-trasport, u allura, għax issa hemm dawn ir-restrizzjonijiet, ma jistgħux jibqgħu jagħmlu trasport b’mod ħieles. 

Koordinazzjoni fuq is-sigurtà soċjali. Hawnhekk fil-ftehim qed tingħata l-possibilità li jibqa’ jkun hemm koordinament bejn iż-żewġ partijiet fuq diversi benefiċċji tas-sigurtà soċjali, bħal pereżempju, il-healthcare. Nafu li aħna mdorrijin bil-card il-blue tal-healthcare u dik se tibqa’, jiġifieri Malti li jinqabad b’emerġenza fir-Renju Unit se jibqa’ jkun kopert bil-card il-blue. Bl-istess mod, ir-Renju Unit ħarġu card speċifika tagħhom - għax ovvjament ma jistgħux jibqgħu joħorġu l-European Health Insurance Card - li se tkun qiegħda tiġi rikonoxxuta hawnhekk. Benefiċċji oħra huma tal-old age pension, survivors pension, pre-retirement, maternity, accidents at work, eċċ., jiġifieri fuq dawn il-benefiċċji kollha se jibqa’ jkun hemm il-possibilità li stat membru jibqa’ jikkoordina mar-Renju Unit fuqhom. 

Pereżempju, għad hemm implementation framework li jrid jiġi diskuss f’wieħed mill-bodies li ġie kkreat f’dan il-ftehim. L-implimentazzjoni tagħha hija biċċa uġigħ ta’ ras u fadlilna sal-aħħar ta’ din is-sena sabiex naqblu. Fil-fatt se nirreferi għaliha aktar ‘il quddiem din. Waħda mill-concerns il-kbar tal-Unjoni Ewropea fuq l-istati membri kienet li dawn il-bodies għadhom ma ġewx ikkreati u għadhom ma bdewx ix-xogħol tagħhom. 

Il-joint partnership committee ġie kkreat u hemmhekk aħna qed niġu rappreżentati mill-Viċi President Sefcovic min-naħa tal-Kummissjoni. Dak il-kumitat beda jiltaqa’. Però, il-bodies settorjali għadhom ma ġewx ifformati minħabba r-Renju Unit. Kienet deċiżjoni politika, fejn din qalet li m’għandhomx jiġu fformati qabel ma l-Parlament jirratifika l-ftehim b’mod formali. Issa mill-1 ta’ Mejju suppost li dawn se jibdew jieħdu l-forma tagħhom u jibdew ix-xogħol tagħhom. Kif qed ngħidu, tlifna kważi erba’ xhur ta’ ħidma, li huma prezzjużi, speċjalment fuq l-implementation frameworks bħalma huma s-sigurtà soċjali għax iridu jiġu miftehema l-metodi ta’ kif se jkunu qed jiġu mħallsa l-kontijiet, eċċ. 

Għandek parti oħra fil-ftehim li tipprovdi għall-law enforcement u għall-judicial cooperation in criminal matters. B’mod sinifikanti, f’din il-parti tal-ftehim, apparti l-fatt li r-Renju Unit tilef id-dritt li jkollu aċċess għad-databases u għas-sistemi tal-Unjoni Ewropea, fosthom ix-Schengen Information System li hija għodda prezzjuża ħafna anke għar-Renju Unit minħabba li hemm ħafna informazzjoni fiha, dawn tilfu wkoll id-dritt li jkollhom aċċess għall-komunikazzjoni privileġġata li hemm bejn l-awtoritajiet tal-istati membri. Madankollu ġie kkreat mezz ieħor ta’ kooperazzjoni bejn ir-Renju Unit, il-Europol u l-Eurojust, li huma ż-żewġ aġenziji ewlenin tal-Unjoni Ewropea f’dan il-qasam. Fl-agreement hemm ukoll commitment li jkun hemm kooperazzjoni b’saħħitha bejn l-awtoritajiet nazzjonali, però s’issa, ma tispeċifikax eżatt kif se tkun din il-forma tal-framework. Dawn id-dettalji għad iridu jiġu speċifikati fl-implementation frameworks li għad iridu jiġu diskussi. 

Il-ftehim jagħti dritt lir-Renju Unit li jibqgħu jipparteċipaw f’xi programmi tal-Unjoni Ewropea bħal pereżempju, il-Horizon Europe, il-Copernicus u l-Euratom Research and Training Programme. Forsi xi ħaġa li laqtet l-għajn tal-media u kienet l-ewwel ħaġa li ġiet innotata anke mill-media internazzjonali kienet l-ewwel mistoqsija li saret lill-Kummissjoni dwar l-Erasmus. Dan għaliex minħabba d-deċiżjoni li ħa r-Renju Unit, li ma jibqax jipparteċipa f’dan il-programm, l-istudenti tal-Unjoni Ewropea u anke tar-Renju Unit ma jistgħux jibqgħu jmorru fl-universitajiet u fl-istituzzjonijiet taż-żewġ partijiet. 

Sfortunatament kienet deċiżjoni marbuta ma’ issues finanzjarji. Meta ġew fl-aħħar sekondi biex jiddiskutu l-obbligi finanzjarji jidher li ma kienx hemm ftehim fuqha u, għalkemm għad hemmm iċ-ċans li jidħlu fil-programmi tal-Unjoni Ewropea, bħalissa jidher li mhux se jkun il-każ minħabba li r-Renju Unit qabdu l-programm tagħhom ta’ touring u qegħdin jirreklamawh ukoll u bdew jipprovaw jattiraw aktar studenti lejh. Sal-bieraħ stess l-aħħar kummenti li tat il-Kummissjoni kienu li l-bieb għadu miftuħ jekk ir-Renju Unit jiddeċiedi li jrid jipparteċipa. 

Apparti t-Trade and Cooperation Agreement, kien hemm żewġ agreements oħra li ġew iffirmati. Kien hemm l-agreement dwar l-użu paċifiku tal-enerġija nukleari, li jagħti liż-żewġ partijiet serħan il-moħħ li se jkunu qed jikkoperaw f’dan il-qasam. U fost l-oħrajn hemm commitments li se jkunu qed iżommu mal-obbligi internazzjonali tagħhom. Imbagħad kemm l-agreement l-ieħor dwar is-sigurtà tal-informazzjoni, li huwa wkoll obbligu li joħroġ mit-Trattati tal-Unjoni Ewropea, fejn informazzjoni ta’ dan it-tip, li trid tiġi maqsuma ma’ pajjiżi terzi, trid issir bilfors fuq bażi ta’ ftehim ta’ dan it-tip. Jekk wieħed iħares lejhom jara li huma agreements pjuttost qosra, speċjalment meta kkomparati mal-main agreement jikkreaw dan il-framework li bih wieħed jista’ jaqsam l-informazzjoni mal-parti l-oħra. 

L-aħħar parti tal-preżentazzjoni tiegħi diġà tkellimt fuqha. Hawnhekk inkludejt flow chart tal-bodies li ġew ikkreati b’dan l-agreement. Għandek il-Parnterhsip Council u t-Trade Partnership Committee li jerġa’ jinqasam f’għaxar partijiet oħra. Imbagħad għandek eight specialised committees, fosthom dawk dwar l-enerġija, trasport, sajd u law enforcement. Dawn huma l-bodies speċifiċi li se jkunu qed jitkellmu meta jkun hemm issues li jinqalgħu fl-implimentazzjoni tal-agreement. 

L-aħħar punt li nista’ niġbed l-attenzjoni fuqu huwa li apparti t-Trade and Cooperation Agreement għad hemm il-Withdrawal Agreement li jibqa’ fis-seħħ u li l-implimentazzjoni tiegħu hija ta’ importanza kbira. Fil-fatt f’Marzu l-Kummissjoni ħarġet żewġ letters of formal notice kontra r-Renju Unit minħabba diverġenzi fil-mod ta’ kif konna miftehmin li se jiġi implimentat l-agreement f’dak li għandu x’jaqsam mal-kwestjoni tal-Irlanda ta’ Fuq. Jiġifieri bl-obbligi li joħorġu minn dan l-agreement, ir-Renju Unit kellu jdaħħal fis-seħħ iċ-checks fil-borders tal-Irlanda ta’ Fuq għall-prodotti tal-ikel, annimali, eċċ. Dawn ħadu deċiżjoni unilaterli li biha mexxew id-deadline ‘l quddiem, u naturalment kien hemm konsegwenzi li rriżultaw f’dawn il-legal procedures u issa l-Kummissjoni qiegħda tiddiskuti mar-Renju Unit. Fil-fatt erġajna estendejna deadline ieħor. Kellhom deadline biex jirrispondu sal-15 ta’ April, però talbu għal estensjoni ħalli jkunu jistgħu joħorġu bi pjan aktar konkret ta’ kif se jkunu qed isibu soluzzjoni, u l-Kummissjoni aċċettat din it-talba għax l-iskop mhuwiex li jkun hemm riperkussjonijiet imma li nsibu soluzzjoni. 

Min-naħa tiegħio dak kollox. Issa jekk tridu nistgħu ngħaddu għall-mistoqsijiet.  

IĊ-CHAIRPERSON: Sur Borg, nirringrazzjak tal-preżentazzjoni tiegħek. Hawn xi kummenti jew mistoqsijiet? L-Onor. Carmelo Mifsud Bonnici. 

ONOR. CARMELO MIFSUD BONNICI: Jidher li aħna qed inżommu attenzjoni tajba fuq dak li għaddej. Nies hawn Malta, f’dak li għandu x’jaqsam ma’ problemi relatati ma’ dipartimenti oħra, speċjalment mad-Dwana u mal-merkanzija, jekk din hux qed tasal fil-ħin jew le, u t-trasport bit-trakkijiet u affarijiet oħra simili, qegħdin jiġu informati mid-dipartimenti?  

IS-SUR LEANDRO BORG: L-ewwel xahrejn tas-sena kienu kalmi minħabba li kellek il-kwestjoni tal-pandemija, li ovvjament naqqset b’mod naturali l-importazzjoni, u minħabba l-fatt ukoll li diversi negozji ħasbulu minn ħafna qabel minħabba l-biża’ li kien ġej l-aħħar tal-perjodu tranżitorju u ma kienx hemm ċertezzza li se jkollna agreement. Ħafna mill-kumpaniji kienu ħażnu minn qabel, u allura l-ewwel xahrejn kienu pjuttost kwieti. Issues li nqalgħu huma aktar ta’ natura kummerċjali milli ta’ natura amministrattiva f’dak li għandu x’jaqsam dipartimenti, kemm min-naħa tagħna kif ukoll min-naħa tar-Renju Unit. 

Huma aktar issues ta’ implimentazzjoni, anke sakemm ġibna kjarifiki fuq il-mod li bih kellhom jiġu interpretati ċerti provisions fil-ftehim. Pereżempju, l-issue tar-rules of origin li ħolqot issues sakemm in-negozji fehmu eżattament x’tip ta’ ċertifikazzjoni u x’tip ta’ informazzjoni kellhom jgħaddu lid-Dwana biex ikunu jistgħu jiġu rilaxxati l-prodotti. Ma jidhirx li hemm xi problemi elaborati li ma ġewx solvuti. Kif qed ngħidu dawn huma issues ta’ bejn il-kumpaniji, exporter/importer, u mbagħad it-tip ta’ informazzjoni li se tkun qiegħda tgħaddi. 

ONOR. CARMELO MIFSUD BONNICI: Issues marbuta ma’ pensjonijiet ta’ ċittadini Maltin li qegħdn fir-Renju Unit jew viċiversa, ta’ ċittadini Ingliżi li jiġu hawnhekk, kif ukoll il-kwestjoni ta’ numru ta’ Maltin, ġenerazzjonijiet oħrajn, jiġifieri second and third generations, li għalkemm għandhom il-UK citizenship jista’ jkollhom iċ-ċittadinanza Maltija, dawn qed isibu xi diffikultajiet? Jew inkella hemm xi backlog? X’informazzjoni għandek mid-Dipartiment taċ-Ċittadinanza dwar dan? Qiegħed nistaqsi għax ikolli issues kemm fuq ħaġa u kemm fuq oħra ta’ nies li jkollhom xi problema jew oħra. 

IS-SUR LEANDRO BORG: Le. Naturalment, sakemm persuna tagħmel iċ-checks tagħha l-ewwel nett mal-awtoritajiet Ingliżi sabiex jissettiljaw l-affarijiet tagħhom ... Dawk huma affarijiet li ridna nfiehmu lin-nies. Kellna ħafna mistoqsijiet u d-Dipartiment tas-Sigurtà Soċjali qiegħed iwieġeb ammont kbir ta’ mistoqsijiet, kif qiegħed tistaqsi inti Onorevoli. Sa ftit tal-ġimgħat ilu jien stess kelli mistoqsijiet għax persuna ħasbet li l-kontribuzzjonijiet li ħallset fir-Renju Unit se jiġu awtomatikament ittrasferiti lejn Malta. Imma dan ma kienx il-każ. Meta qed nirreferi għall-koordinament, qed nirreferi għall-koordinament li jsir meta persuna tiġi biex toħroġ bil-pensjoni u tinħadmilha s-somma li trid tieħu u mbagħad il-pagament li jrid joħroġ mir-Renju Unit, joħroġ mir-Renju Unit. Jiġifieri persuna tirċievi parti mill-pagament tal-pensjoni tagħha mir-Renju Unit u parti oħra mill-awtoritajiet Maltin. Il-kontribuzzjonijiet ma jiġux trasferiti lejn Malta imma jsir koordinament bejn iż-żewġ awtoritajiet biex jaraw x’somma suppost tirċievi dik il-persuna. 

Imbagħad staqsejtni wkoll fuq iċ-ċittadinanza. Semmejt il-punt ta’ dawk li għandhom ċittadinanza tar-Renju Unit. Dawk m’għandhomx problema għax min għandu ċittadinanza tar-Renju Unit ma kellux għalfejn japplika għas-settled jew għall-pre-settled status. Dawk li m’għandhomx ċittadinanza Ingliża u qegħdin jgħixu hemmhekk iridu japplikaw għar-residence document, bħalma aħna qegħdin nitolbu liċ-ċittadini tar-Renju Unit sabiex jagħmlu l-istess. Jidher li f’dawn l-aħħar xhur kien hemm ħafna aktar Maltin li applikaw. Għalkemm f’għajnejna naraw li n-numri mhumiex dawk li xtaqna għax aħna jidhrilna li hemm aktar Maltin li jgħixu fir-Renju Unit, min-naħa tagħna qiegħed isir outreach importanti ħafna mill-High Commission tagħna hemmhekk. 

Kif forsi stajtu ssegwu mill-paġni tagħhom, saħansitra kienu qed jagħmlu sezzjonijiet online, b’immigration lawyer, biex jgħinu liċ-ċittadini tagħna hemmhekk biex japplikaw u biex jekk għandhom xi problema jsolvuha wkoll. Hawn Malta l-proċess miexi b’ritmu tajjeb, jiġifieri r-residence documents liċ-ċittadini tar-Renju Unit ħerġin b’ritmu tajjeb. Il-pandemija fixklet xi ftit lil kulħadd, però nstabu s-soluzzjonijiet u l-Aġenzija baqgħet għaddejja b’mod normali. U min-numri li għandna jidher li m’hemmx riskji li se jkun hemm xi ċittadini li se jkollhom problemi. 

ONOR. CARMELO MIFSUD BONNICI: Il-pandemija qiegħda żżomm il-vjaġġi bl-ajru. Issa meta nawspikaw li ma jkollniex aktar din il-problema, hemm forecast li jerġa’ jkun hemm numru ta’ Maltin li jitilgħu hemmhekk u numru ta’ Ingliżi li jiġu hawn Malta. Hemm il-protokoll f’postu biex Maltin ma jdumux iż-żejjed fil-queue biex jidħlu fir-Renju Unit? Saru rappreżentazzjonijiet mal-Inglizi biex dawk il-Maltin li jitilgħu fir-Renju Unit jiġu faċilitati fil-proċess tagħhom ħalli jkunu jistgħu jidħlu f’dan il-pajjiż?   

IĊ-CHAIRPERSON: Il-Ministru Evarist Bartolo. 

ONOR. EVARIST BARTOLO (Ministru għall-Affarijiet Barranin u Ewropej): Iva, u l-ġimgħa li għaddiet kellna video call ma’ Lord Frost, fejn għamilnieha ċara li rridu nkomplu bl-aħjar relazzjonijiet mar-Renju Unit u rridu nkomplu niżviluppaw u nġeddu dawn ir-relazzjonijiet. Fost l-affarijiet li ddiskutejna, kemm il-ġimgħa li għaddiet u kemm aktar qabel mal-Kummissjoni Għolja Brittanika f’Malta, kien il-kuritur li jrid jinfetaħ bejn ir-Renju Unit u Malta dwar it-turiżmu u l-ivjaġġar bl-ajru, u l-protokolli li qed naħdmu fuqhom flimkien fuq l-użu tal-passaport biex tivvjaġġa bil-vaċċin. Dawn l-affarijiet mexjin u huma fost l-aktar avvanzati minħabba s-sitwazzjoni kemm fir-Renju Unit kif ukoll f’Malta. Hemmhekk qegħdin nieħdu ħsieb ħalli kemm jista’ jkun niffaċilitaw il-vjaġġi bla ma nipperikolaw is-saħħa kemm tan-naħa l-oħra u kemm tan-naħa tagħna. 

IĊ-CHAIRPERSON: Grazzi. L-Onor. Kevin Cutajar. 

ONOR. KEVIN CUTAJAR: Sur Borg, nirringrazzjak tal-preżentazzjoni tiegħek. Min-naħa tiegħi għandi mistoqsija waħda rigward il-kwestjoni tal-ġurisdizzjoni f’dak li għandu x’jaqsam mal-applikazzjoni kif konna nafuha qabel meta r-Renju Unit kien għadu fl-Unjoni Ewropea. U hawnhekk qiegħed nirreferi għall-Brussels Recast Regulation. Din mhux se tkun tapplika aktar u se mmorru għall-Hague Convention, li ma tkoprix daqskemm tkopri l-Brussels Recast. Jidher ukoll li hemm talba min-naħa tar-Renju Unit sabiex jissieħeb fil-Konvenzjoni ta’ Lugano. Rigward il-Gvern Malti x’se tkun il-pożizzjoni tiegħu fuq din it-talba? 

IS-SUR LEANDRO BORG: Tajjeb niftakru li waħda mill-problemi l-kbar li kellhom ir-Renju Unit kienet li dawn ma ridux ikunu soġġetti għall-qrati Ewropej. Mela hemmhekk diġà għandek issue minħabba li ma jridux ikunu soġġetti għad-deċiżjonijiet tal-qrati Ewropej. Fuq l-issues li qed issemmi tal-Lugano Convention, li torbot ħafna ma’ dak li qed ngħidu, dik hija deċiżjoni politika. Jiġifieri l-Kummissjoni Ewropea bħalissa qiegħda tagħmel l-assessment tagħha biex toħroġ opinjoni fil-ġranet li ġejjin. Sal-ġimgħa l-oħra wegħditna li se toħroġ b’assessment ħalli l-pajjiżi jkunu jistgħu jiddeċiedu jekk għandhomx jagħtu d-dritt lir-Renju Unit li jaċċedu għal din il-Konvenzjoni. 

Il-pożizzjoni tal-Gvern Malti hija waħda li rridu nistennew l-assessment tal-Kummissjoni ħalli naraw x’inhuma l-perikli li jista’ jkun hemm. Min jipprattika f’dawn is-setturi, speċjalment l-avukati, jgħidulek li hija ta’ benefiċċju kbir li r-Renju Unit jeċċedi għal din il-Konvenzjoni. Però ma ninsewx li hija deċiżjoni politika, li għandha ħafna x’tagħti u x’tieħu, u naħseb li għad hemm x’niddiskutu. Naħseb li għadna friski wisq mid-diskussjonijiet jaħarqu li kellna matul din l-aħħar sena biex wieħed jiddiskuti minn issa x’nistgħu nagħtuhom aktar milli diġà tajna sa erba’ xhur ilu. Naħseb li d-diskussjoni għadha fil-bidu. Jidher li hemm l-entużjażmu biex ir-Renju Unit jeċċedi għal din il-Konvenzjoni, però naħseb li għad hemm assessment ħafna aktar fil-fond li jrid isir. U kif qed ngħidu din hija deċiżjoni politika, li rridu neħduha b’ċerta reqqa biex nassiguraw li nkunu qed nagħtu u nkunu qed nieħdu, u ma jkunx hemm sitwazzjoni ta’ żbilanċ. 

IĊ-CHAIRPERSON: Hawn aktar mistoqsijiet? L-Onor. Joseph Ellis. 

ONOR. JOSEPH ELLIS: Fir-rigward tal-agreement jew fir-rigward tad-deċiżjoni tar-Renju Unit li ma jeċċedix għall-ftehim tal-Erasmus, x’miżuri ta’ mitigazzjoni tista’ tieħu Malta biex tpatti għall-fatt li għandek madwar terz tal-istudenti universitarji Maltin li kienu jmorru f’universitajiet tar-Renju Unit? Hemm xi pjanijiet biex forsi jsiru arranġamenti individwali ma’ universitajiet fl-Iskozja jew f’Wales jew fl-Irlanda ta’ Fuq li se jibqgħu koperti mir-Repubblika Irlandiża? 

Xtaqt nistaqsik ukoll dwar ir-rules of origin. Jekk mhux sejjer żball ikun hemm kumulu ta’ rules of origin minn pajjiżi oħrajn Ewropej, imma mhux minn pajjiżi li mhumiex Ewropej, biex jiġi determinat jekk prodott jikkwalifikax bħala prodott Brittaniku jew le. Fir-rigward tas-servizzi finanzjarji, il-memorandum of understanding li semmejt, tista’ tikkonferma li dak sar sabiex ikun hemm equivalence bejn ir-Renju Unit u l-Unjoni Ewropea? Jiġifieri rikonoxximent li jista’ jiġi rtirat wara li wieħed ikun ta avviż ta’ tliet xhur? Imbagħad xtaqt nistaqsi lill-Ministru ...  

IĊ-CHAIRPERSON: Onor. Ellis, diġà għamilt tliet mistoqsijiet. Ejja nħalluh jirrispondihom għax inkella nibqgħu għaddejjin.  

IS-SUR LEANDRO BORG: Ħa nirrispondik fuq l-aħħar waħda, jiġifieri fuq tas-servizzi finanzjarji. Kif spjegajt, l-MOU m’hemm l-ebda binding provision li torbotna ż-żewġ partijiet li rridu nieħdu xi equivalence decision. Jista’ jkun hemm. L-unika provision li fih li hija verament wiesa’ u tgħid li jrid ikun hemm informal consultations concerning decisions to adopt, suspend or withdraw the equivalence, li fil-verità ma tgħid xejn ħlief li nistgħu niddiskutu u ma naqblux. Id-deċiżjoni tal-ekwivalenza tibqa’ waħda miftuħa. 

Il-mistoqsija l-oħra kienet rigward ir-rules of origin. F’dan il-każ, fil-ftehim stess, fid-diversi annexes li hemm mehmużin miegħu, hemm ukoll kif għandhom jiġu meqjusa r-rules of origin mar-Renju Unit. Pereżempju karozza, kemm irid ikollha persentaġġ minnha maħdum fir-Renju Unit? Hemm xi ħaġa speċifika fuq il-karozzi hybrid u elettriċi li llum il-ġurnata nafu li ħafna mill-batteries mhux qed jiġu manifatturati la fir-Renju Unit u lanqas fl-Unjoni Eworpea imma qed jiġu manifatturati fl-Asja. U allura f’dak il-każ speċifiku daħħalna rule of origin li tippermetti li jkun hemm 40% biss minnha maħduma fir-Renju Unit biex jieħdu inkonsiderazzjoni dawn l-affarijiet.    


ONOR. JOSEPH ELLIS: Jien fhimt li jekk parti minn karozza tkun magħmula l-Ġermanja, dik il-parti tiżdied mal-parti li ssir fir-Renju Unit biex tikkwalifika għall-esportazzjoni mingħajr dazju mir-Renju Unit lejn l-Unjoni Ewropea. Imma jekk pereżempju, tkun immanifatturata l-Indja jew iċ-Ċina ma tistax tiżdied għall-fini ta’ dawn l-40% li għadek kif semmejt inti. 

IS-SUR LEANDRO BORG: Iva, jekk m’iniex sejjer żball hemm provision li tgħid hekk, jiġifieri li l-parti li tkun maħduma fl-Unjoni Ewropea tiżdied mal-parti maħduma fir-Renju Unit. Però, kif semmejt aktar qabel, għandek l-iskadenza tal-prodotti li huma mmanifatturati fl-Unjoni Ewropea li jkunu ġew importati fir-Renju Unit. Pereżempju, Malta għandna ħafna importazzjoni ta’ karozzi mir-Renju Unit. Jiġifieri jekk xi ħadd fir-Renju Unit jixtri karozza mmanifatturata fil-Ġermanja, wara tliet snin dik il-karozza jiskadilha ż-żmien tagħha u titlef il-preferential treatment. U ladarba tidħol f’Malta xorta trid tħallsilha d-dazju fuqha daqslikieku ġiet importata minn pajjiż terz ieħor. Il-preferential treatment huwa bi skadenza għall-prodotti li huma mmanifatturati fl-Unjoni Ewropea. 

Forsi b’mod diskriminatorju, prodotti li huma mmanifatturati fir-Renju Unit m’għandhomx din it-tip ta’ skadenza. U dik kienet waħda mid-downfalls tal-agreement li qed jiġi kkritikat ħafna fuqha għax issa ġejna f’sitwazzjoni fejn karozza mmanifatturata fir-Renju Unit tista’ tkun ilha mis-snin ‘80, iddaħħalha meta ddaħħalha, m’għandekx dazju fuqha. Imma mbagħad karozza li ġiet immanifatturata fl-2015 fl-Unjoni Ewropea, jekk din ġejja mir-Renju Unit trid titħallas id-dazju fuqha. Sfortunatament dik kienet waħda mill-affarijiet li ġew ikkritikati f’dan l-agreement. 

It-tielet mistoqsija tiegħek kienet fuq l-Erasmus. Is-sitwazzjoni hija ferm aktar wiesa’ mill-fatt li nistgħu nagħmlu xi ftehim bilaterali bejn l-istituzzjonijiet edukattivi minħabba li għandek l-issue tal-mobilità. L-issue tal-mobilità kienet waħda mill-affarijiet li wasslet lir-Renju Unit sabiex jivvota favur li joħroġ mill-Unjoni Ewropea. Waqt in-negozjati l-Kummissjoni offriet possibilitajiet sabiex ikun hemm diskussjoni fuq il-mobilità, però din irrifjutat bis-sħiħ li jkun hemm diskussjoni fuq il-mobilità. Jidher li issa r-Renju Unit qed jipprova jkollu diskussjoni fuq din l-issue speċifika tal-youth mobility li, again, mhijiex issue ta’ Malta biss minħabba li l-issue tal-mobilità toħroġ mit-Trattat u torbotna bħala 27 stat membru. Jiġifieri kwalunkwe deċiżjoni li se jkun hemm, mhux minn Malta biss trid tittieħed imma trid tittieħed bħala block. U din id-diskussjoni diġà bdiet u diġà qed niddiskutu x’inhuma l-implikazzjonijiet tal-possibiltà li jkun hemm din il-youth mobility mar-Renju Unit. 

Imbagħad f’dak li għandu x’jaqsam ma’ agreements, li jista’ jagħmel il-Gvern, u li diġà qed jagħmel, hu li jgħin lill-istituzzjonijiet edukattivi f’pajjiżna sabiex isibu swieq ġodda fejn jimirħu. Għandna ħafna universitajiet madwar l-Unjoni Ewropea, bħall-Ġermanja, il-Lussemburgu, il-Belġju, eċċ. Qabel kellna l-issue tal-lingwa li kienet ir-raġuni għalfejn ħafna mill-istudenti kienu jmorru r-Renju Unit. Illum il-ġurnata għandna ħafna istituzzjonijiet madwar l-Unjoni Ewropea li kollha qed joffru korsijiet bl-Ingliż, jiġifieri rridu noħorġu ftit mill-mentalità li bilfors ir-Renju Unit jew ma nistudjaw imkien barra minn Malta. Imma kwalunkwe ftehim irid ikun bejn l-istituzzjonijiet. 

IĊ-CHAIRPERSON: Grazzi. Onor. Ellis, tista’ tagħmel il-mistoqsija lill-Ministru.  

ONOR. JOSEPH ELLIS: Xtaqt li l-Ministru jaġġornana ftit fuq id-diskkussjonijiet li kellu l-ġimgħa l-oħra ma’ Lord Frost. Forsi jista’ jgħidilna xi żviluppi kien hemm fuq il-kwestjoni tal-vaccine passport għaliex milli jidher anke l-Kummissjoni Ewropea se tibda tinnegozja mar-Renju Unit fil-jiem li ġejjin. 
IĊ-CHAIRPERSON: Il-Ministru Bartolo. 

ONOR. EVARIST BARTOLO: Is-suġġetti differenti li għandhom x’jaqsmu mal-kummerċ, mas-servizzi finanzjarji u mal-affarijiet l-oħra li ddiskutejna hawnhekk m’hemm xejn x’inżid magħhom minn dak li ntqal hawnhekk. Waħda mill-affarijiet li Lord Frost qalilna hu biex ma’ stati membri oħra, semmejna l-Irlanda pereżempju, nitkellmu mal-Kummissjoni. Issa mhux għax naħseb li għandna bżonn nitkellmu mal-Kummissjoni. Imma huma inkwetati ħafna fuq dak li qed jiġri fl-Irlanda ta’ Fuq f’dawn l-aħħar ġimgħat. Inkwetati ħafna li l-ġenerazzjonijiet li qed joħorġu jipprotestaw u li għamlu wkoll atti vjolenti m’għandhomx il-memorja storika ta’ minn xiex għaddew missirijiethom u nanniethom biex jaslu għall-ftehim li hemm bħalissa. Huma nkwetati li lanqas qegħdin jifhmu x’qed ikissru, li mhux sempliċi jaħarqu karozza imma qed ikissru xi ħaġa li batew ħafna sabiex waslu għaliha. Allura jixtiequ li kemm jista’ ikun nappellaw ħalli jkun hemm sensittività ħalli naraw kif tista’ tiġi solvuta - mhijiex problema faċli - il-famuża fruntiera fil-baħar, teżisti u ma teżistix, għad-dħul fl-Irlanda ta’ Fuq. 

Fir-rigward tal-passaporti minħabba t-turiżmu, kif diġà għedt, id-diskussjonijiet ma bdewx il-ġimgħa li għaddiet ma’ Lord Frost. Anzi, lil Lord Frost irrapportajnielu li konna qegħdin nitkellmu mal-Gvern Ingliż u mal-Ministeru għat-Turiżmu b’kollaborazzjoni mal-awtoritajiet tas-saħħa. U dan għaliex l-aktar ħaġa importanti hi li jkun hemm kompattibilità bejn il-passaport li għamlu huma, iċ-ċertifikazzjoni li għamlu huma u ċ-ċertifikazzjoni li nagħmlu aħna. Irid isir ukoll ma’ pajjiżi oħra ħalli mhux joqogħdu jagħmlu dokument ġdid ma’ kull pajjiż. Safejn naf jien, mill-kollegi li nisma’ kemm mill-qasam tas-saħħa kif ukoll mill-qasam tat-turiżmu, jidher li hemmhekk se naslu. 

IĊ-CHAIRPERSON: Ministru, grazzi tal-preżenza tiegħek. Sur Borg, grazzi lilek ukoll ta’ din il-preżentazzjoni elaborata u professjonali li tajtna. Jekk m’hawn xejn iżjed x’niddiskutu niddikjara d-diskussjoni magħluqa. Nirringrazzjakom.

Fil-5:39 p.m. intemmet id-diskussjoni u l-Kumitat ġie aġġornat għal data u b’aġenda li kellhom jiġu kkomunikati aktar tard. 

